
Liewe GSDP-gemeenskap

Prestasie 

1 Kor 4:7: Wat het jy wat jy nie ontvang het nie?

Hierdie week het ek weer nagedink oor die woord prestasie en wat ons daarmee doen. Die HAT omskryf prestasie as

iets belangriks wat ’n mens doen, byvoorbeeld op sport- of akademiese gebied. Prestasie lei dikwels tot prestige of

sosiale status, en iemand wat presteer, onderskei hom- of haarself op grond van iets wat hy of sy kan doen.

Maar die Bybel plaas onmiddellik ’n ander lig hierop. Paulus vra in 1 Korintiërs 4:7: “Wat het jy wat jy nie ontvang het

nie?”

Dit is ’n retoriese vraag, en die antwoord is duidelik: niks nie, heeltemal niks nie. Niks van wat ek het of is, is aan

myself te danke nie; ek het alles ontvang. Om werklik te glo dat God ons álles geskenk het, alles! – is om te bely dat

ons bestaan volkome van Hom afhanklik is. Jakobus bevestig dit in Jakobus 1:17: “Elke goeie gif en elke volmaakte

gawe daal van bo af neer, van die Vader van die ligte.”

Daarom moet ons waak teen die sonde van selfverheffing en trots, die subtiele versoeking om te leef asof ons

onafhanklik van God is, terwyl Hy alles gee. Ons sien onsself maklik as hardwerkende mense wat ’n toekenning

“verdien”, en dan begin ons ons gawes met dié van ander vergelyk. Dit is ’n gevaarlike pad.

Die afgelope tyd sien en hoor ons egter met dankbaarheid dat die Dirkies mooi presteer – op sport-, kultuur- en

akademiese vlak. Wat maak ons dan hiermee?

Die gelykenis van die talente gee vir ons ’n riglyn. Prestasie word daarin erken en beloon, en daardie beloning dien as

aansporing tot verdere groei. Dit behoort ons juis aan te moedig om ons gawes en talente nog meer te ontwikkel,

sodat dit tot groter diensbaarheid kan lei. Gelowige seuns en dogters wat hul op ’n bepaalde terrein onderskei, mag

erkenning ontvang, Jesus gee ook erkenning in hierdie gelykenis.

Die wêreld waarin ons leef, plaas dikwels die fokus op die glans van applous, sertifikate en bekers. Eie koninkryke

word gebou, die mens staan sentraal en ego’s word gestreel. Dit kan maklik lei tot hoogmoed en selfverheerliking.

Vir ons by GSDP, wat met dankbaarheid op mooi prestasies mag terugkyk, bring dit juis ’n groter

verantwoordelikheid. Ons sien die gawes wat die Here gee, en daarom móét ons dit ontwikkel. Ons mag prestasie

beloon, maar altyd met die doel dat dit lei tot verdere ontplooiing en diensbaarheid.

Prestasie is egter nie net punte bo 80% of ’n nuwe rekord nie. Ware prestasie is wanneer ’n kind, bo alle verwagtinge,

sy of haar gawes sien groei en verbeter. Die leerder wat met groot moeite ’n taak of vraestel slaag, presteer net so

mooi soos die een vir wie hoë punte makliker is om te behaal.

Mag ons dan die prestasies ook aan die wêreld wys? Ja – mits dit so gedoen word dat dit nie mensverheerliking word

nie, maar daarvan getuig dat ons vir die Here werk en dat Hy die vrug gee. Ons is rentmeesters wat nie die talente

begrawe nie, en wat met dankbaarheid elke tydige beloning ontvang – tot Sy eer.

                                                                      
                      Vriendelike groete

02/2026
30 Januarie 2026

13/02: LS Atletiek te Laerskool

Mayville 

4/02: Hardopleesdag

6/02: HS Atletiek te Maragon

Mooikloof

9/02: LS Interne redenaars

10/02: HS Senior

netbaloefening begin

Saskia Meijer

ICO-atletiek

Ons is die jaar die gasheer vir die ICO-
atletiekbyeenkoms wat DV Saterdag 14
Februarie 2026 te Hoërskool Oos-Moot
plaasvind. 

Ons benodig weer gazebo’s vir die dag.
Indien u bereid is om ’n gazebo vir die
dag te leen, laat weet asseblief vir me.
Heikens (084 644 5923).





Belangrike datums: 

19 Februarie: Kleuterkuieraand
28 Februarie: Kleuteratletiek
25 Maart: Fotodag
25 Maart: Oueraand 





Skryf hier in: 



Wiskunde Olimpiade

Dit is weer tyd vir die Wiskunde Olimpiade. Inskrywings beloop R45 en is
betaalbaar op D6, Snapscan of EFT (Verwysing: familiekode en WISK
olimpiade) teen 18 Februarie. Die eerste rondte sal 14:00-15:00 op 12 Maart in
G2 geskryf word.

Warmbad-uitstappie

Ons sit die tradisie voort! Die hele skool gaan DV op Vrydag 27 Februarie
Warmbad Forever Resort toe, die hele dag! Hou asseblief die datum oop. Koste
beloop ongeveer R400 per leerling. ’n Volledige brief en vrywaringsvorm sal in
die komende week uitgedeel word. 

Psalmboeke

Ons wil vra dat u asseblief sal seker maak u kind het ’n Psalmboek, en dat hy/sy
dit daagliks skool toe bring. Ons sing Maandae Psalms tydens saalopening,
Dinsdae tot Donderdae in voogperiodes en Vrydae tydens gesamentlike opening.
Daar is heelwat leerlinge wat nie Psalmboeke het nie, en nie kan saamsing nie.



Groentjiekonsert

Baie dankie aan die graad 12’s
en graad 8’s vir ’n baie
suksesvolle groentjiekonsert!
Ons verwelkom die graad 8’s as
volwaardige Dirkies!

Sportgroepe

Sluit asseblief aan by die
verskeie sportkodes se
Whatsapp-groepe. Al die nodige
inligting word slegs op die
verskeie sportgroepe gedeel.
Indien u onseker is, kontak gerus
mev. Janine Heikens.





Oefentye vir 2026:

👉🏽 Dinsdae en Donderdae
Bulletjies (0/4 tot 0/7): 17:30 - 18:30
Groep 1 en 2 (0/8 - 0/12): 17:30 - 18:45
Groep 3 (0/13 en op): 18:30 - 20:00

👉🏽 Woensdae
Opvangsessie (of ekstra sessie) vir Groep 1, 2 & 3 stoeiers wat nie die oefening Dinsdag of Donderdag
kon bywoon nie: 17:30 - 19:00.

📍 Kostes
👉🏽 Intreefooi: R250 (eenmalig en slegs betaalbaar vir nuwe lede) - betaalbaar voor einde Februarie
👉🏽 Klub en Noord Gauteng registrasiefooi: R650 per stoeier - betaalbaar voor einde Februarie
👉🏽 Maandelikse klubfooie vir 10 maande (Februarie tot November): R550 vir die eerste kind, R450 vir
die tweede kind en R400 vir die derde kind - maandeliks betaalbaar.

